Сергей Гапликов бура донъяліс «Комиавиатранслысь» уджсӧ

Талун Коми Республикаса Юралысьлысь могъяс недыр олӧмӧ пӧртысь тӧдмасис дінмуын юркарса аэропорт комплекслӧн уджӧн да сёрнитіс «Комиавиатранс» компанияса юрнуӧдысьяскӧд авиация йитӧд водзӧ вылӧ сӧвмӧдӧм йылысь. 

Кыдзи юӧртіс дінмулӧн авиаперевозчикса медыджыд директор Александр Пономарёв, «Комиавиатранс» матысса кадӧ кӧсйӧ паськӧдны маршрут вез.

«Странаын экономика боксянь сьӧкыд серпасыс сетіс выль позянлунъяс ичӧт компанияяслы. Йӧзыс кӧсйӧны лэбавны самолётӧн, а сідзкӧ 120 местаа самолёт серти кокньыдджык аддзыны ветлысь-мунысьӧс 50 местаа вылӧ. Та дырйи миян самолётъяс техническӧй характеристика боксянь лӧсялӧны ылӧ лэбалӧм вылӧ став корӧмлы», - висьталіс  А.Пономарёв.

Видлӧг пыдди предприятиеса юрнуӧдысь вайӧдіс Перым край, коді вӧзйис «Комиавиатранслы» босьтны ас вылас 19 нырвизь, на лыдын и быдлунъя рейсъяс. 

«Сӧмын налысь коланлунъяссӧ могмӧдӧм вылӧ Перымын колӧ медэтша вылӧ видзны 4-5 самолёт, — водзӧ вылӧ мӧвпъяс йылысь висьталіс  Александр Пономарев. — Та кындзи компаниялы сетӧмаӧсь позянлун лэбавны Европаӧ да Санкт-Петербугсянь  Амстердамӧ, Таллинӧ, Копенгагенӧ. Видлалӧны позянлун лэбавны Прагаӧ и Бакуӧ».

Сергей Гапликов вылӧ донъяліс компаниялысь уджсӧ

«Бӧръя воясӧ «Комиавиатранс» зумыда сӧвмӧ, сылӧн эм позянлун ньӧбны авиатехника. Гӧгӧрвоана, мый талун предприятелӧн эмӧсь сьӧкыдлунъяс, кодъяс йитчӧмаӧсь суйӧрсайса валютаын оформитӧм лизинг мынтӧмъяскӧд. Но ме кӧсъя веськыда шуны, мый тайӧ компанияса юрнуӧдысьяс  век кутӧны бур вылӧ лача да эскӧны, мый компания водзӧ кутас овны да сӧвмыны. Медводз таын и котырыслӧн заслугаыс», - тӧдчӧдіс Сергей Гапликов.

